
ABSTRAK

Kajian ini dijalankan dengan tujuan untuk mengkaji punca-punca dan tahap tekanan
kerja pengurusan yang dialami oleh pentadbir sekolah menengah di Bahagian Pantai
Barat Selatan Sabah. Pentadbir yang dikaji terdiri daripada pengetua, penolong kanan
pentadbiran, penolong kanan hal ehwal murid, penolong kanan kokurikulum dan
penyelia petang. Hubungan (korelasi) di antara tahap tekanan kerja dengan faktor
demografi dan iklim organisasi turut dikaji.

Kaedah yang digunakan dalam kajian ini adalah tinjauan deskriptif
menggunakan soalselidik. Kajian tertumpu di 41 buah sekolah menengah di Bahagian
Pantai Barat Selatan Sabah yang dijadikan sebagai populasi kajian. Pemilihan sampel
adalah secara stratified random sampling dengan mengambil seramai 148 orang
pentadbir daripada jumlah populasi 185 orang. Instrumen kajian yang berupa
soalselidik telah direkabentuk berdasarkan kepada objektif kajian. Soalselidik ini
dibahagikan kepada tiga bahagian iaitu Bahagian A, B dan C dan mengandungi 53
soalan. Kesahan instrumen kajian telah disemak oleh penyelia kajian. Ujian rintis
terhadap 30 orang pentadbir di beberapa buah sckolah menengah di Selangor dan
Wilayah Persekutuan Kuala Lumpur memberikan nilai alpha cronbach 0.9330.

Data-data yang diperolehi dianalisis menggunakan perisian SPSS Windows 10.
Analisis deskriptif seperti peratus, min dan sisihan piawai menunjukkan 91.3 peratus
responden mengalami tekanan kerja pengurusan. Responden yang mengalami tahap
tekanan tinggi hanyalah 6.7 peratus, tekanan sederhana sebanyak 16.3 peratus dan yang
menghadapi tahap tekanan rendah ialah 67.3 peratus.

Antara faktor yang mempunyai kaitan yang signifikan dengan tekanan kerja
pengurusan responden ialah beban tugas yang semakin bertambah, kekurangan guru,
kekurangan sumber kewangan, kekurangan peralatan sekolah dan sering bekerja lebih
masa. Masalah-masalah seperti faktor demografi, pengurusan kurikulum, pengurusan
kewangan, hubungan dengan staf dan persekitaran tidak mempunyai hubungan dengan
tahap tekanan kerja pengurusan responden.

Memandangkan tahap tekanan yang dialami oleh pentadbir di kawasan kajian
tidak berada di tahap yang kritikal, kajian ini adalah berfaedah dalam mengemukakan
beberapa saranan mengenai cara-cara mengawal tahap tekanan kerja pengurusan.
Tahap tekanan yang rendah boleh dikawal agar tidak menjadi lebih serius dan
meningkat kepada tahap yang lebih tinggi.

ABSTRACT

This research was conducted to determine the sources and level of stress experienced
by secondary school administrators in the southern part of the West Coast of Sabah.
The respondents comprised of secondary principals, senior assistants (administration,
students’ affairs and co-curriculum) and afternoon supervisors. The study was also to
find out the correlation between the level of stress at work and the demographic factor
as well as organizational climate.

Questionnaires were used as the research instrument. The study focused on 41
secondary schools in the southern part of West Coast of Sabah as the research
population. Stratified random sampling was used to select 148 administrators as
sample from the total population size of 185 persons. The questionnaires were designed
based on the objective of the research. It was divided into three sections, that is Section
A, B and C with a total of 53 questions. The consistency reliability of the research
instrument was checked through a pilot test done on 30 school administrators from a
few schools in Selangor and the Federal Territory of Kuala Lumpur. The Cronbach
alpha coefficient test was done for the questions constructed and the alpha score
obtained was 0.9330.

The data collected was processed using the Statistical Package for Social Sciences
(SPSS) Windows 10 software. Descriptive statistics such as percentage, mean and
standard deviation were used in the analysis. The results showed that 91.3% of
respondents experienced management work stress with 6.7% experiencing high level of
stress, 16.3% at the medium level whilst 67.3% experienced low level of stress.

Among the factors that were significantly related to management work stress were
increased workload, shortage of teachers, insufficient financial resources and school
equipment as well as frequent overtime. Problems such as those related to
demographic factor, management of curriculum, financial management and the
relationship between the staff and the environment were found not related to
management work stress.

Since the level of stress experienced by the administrators as found in the survey was

not at a critical level, this research was useful in providing recommendations on ways
to manage work stress.

BAB 1
PENGENALAN

1.1 Pendahuluan

Banyak faktor yang menyebabkan produktiviti sesebuah organisasi merosot. Tekanan
akibat beban tugas, konflik dan layanan serta persekitaran yang tidak memuaskan di
tempat kerja boleh membantutkan pertumbuhan produktiviti sesebuah organisasi
sekiranya tidak diatasi segera. Kesannya akan lebih ketara jika pihak pengurusan atasan
adalah orang yang banyak mengalami tekanan. Tekanan boleh membawa kesan yang
baik (positif) dan juga kesan yang tidak baik (negatif). Walaupun tekanan kadangkala
dilihat boleh membawa kebaikan tetapi tekanan berlebihan menyebabkan seseorang

menjadi kurang upaya dalam menghadapi cabaran di tempat kerja.

Pentadbiran yang menghadapi tekanan sering dikaitkan dengan kemerosotan dalam
prestasi dan kepuasan kerja lantas ianya menurunkan produktiviti. Namun mereka yang
mempunyai strategi daya tindak peribadi (personal coping strategy) dikenalpasti dapat
mengimbangkan tekanan yang dialaminya pada kadar optimum untuk terus bekerja

dengan prestasi yang memuaskan.

1.2 Pernyataan masalah

Pendidikan merupakan nadi pembangunan sesuatu bangsa. Pendidikan yang jumud akan
mengakibatkan bangsa kaku dan beku. Sebaliknya jika pendidikan dinamik, bangsa
menjadi cergas dan maju. Para pendidik terutama pengetua dan golongan yang terlibat
dengan pentadbiran sekolah seperti penolong kanan pentadbiran, penolong kanan hal
ehwal murid, penolong kanan kokurikulum dan penyelia petang boleh memainkan

peranan besar untuk menjadikan pendidikan sesuatu yang dinamik.

